Cerdd newydd ym mherthynas y rhyfel presennol sydd yn America, gan gyffelybu’r ymbleidio neu’r sectiau yn y deyrnas yma a rhyfel yr America i’r goleuni gogleddol sydd i’w weled yn yr wybr ers 66 o flynyddoedd, i’w chanu ar Elusenni Meistres. 

1.

Duw Tad, mae’n gwlad dan gledi, mae mawrgri maith, mae llyged llaith,

Mae amal ddrwg a balchder ar gyfer, dyna’r gwaith;

Ein brodyr o wlad Brydain y rhain a gaed yn gyrff dan draed,

Myrddiyne mawr o ddynion a gollodd wirion waed;

Trwy ei gilydd (i’r trigolion yn elynion hyllion haid,

Ow! America fu a’i byd yn dda sydd dryma’, blina’ blaid;

O achos pob drwg arfer, llid a balchder llawer lle,

Twyll a brad sydd yn ein gwlad a’r triniad ym mhob tre’.

2.

Ow! brodyr Ynys Bryden, Ow! plant un wlad, un fam, un dad,

Y leni sy’n elynion, echryslon geirwon gad;

Ow! ’r mame gynt a’u magodd sy’n wylo’n fawr, a gwae nhw o’r awr,

Fod cymin o’u rhieni a’u gwaed y leni hyd lawr;

Pob gwraig wrth fagu ei phlentyn yn rhoi iddo rwymyn claerwyn clyd

A llawer tro gwnâi iddo fo, gwnâi siglo ei gryno grud;

Eu rhwymynnod mewn rhyw manne yw’r felt a’r cledde a’r gynne clir

A’u bwyd yw’r plwm, mae hynny yn drwm, llai ydy swm pob sir.

3.

Buon’ annwyl gan eu mame, caen’ fronne a llaeth a phob rhyw faeth,

Yn awr o flaen eu llyged mae rhai’n cael gweled gwaeth;

Yn lle gwely clyd mae cledi y leni ar lawr y meysydd mawr

Ac annwyd a sŵn gynne a’r cledde yn ole ’nawr;

Pob celain (hawdd yw coelio) a’u gwaed yn llifo i guddio’r llawr,

Rhwng meirw a chla’, Duw trugarha, mae yno foddfa fawr;

Oer fiwsig sydd ar feysydd gan blant pob plwyfydd, tramglwydd trwm,

Dinistr du gadd llawer llu lle darfu plannu plwm.

4.

Barn Duw a’i nod, f’eneidie, yn ddiau ddaeth i roi byd caeth

A’i angel sydd i’n herlid, oer ofid felly yr aeth;

Yng ngwersyll yr Asyried pwy dorre i lawr rifedi mawr

Ond angel Duw ei hunan o nerth ei wiwlan wawr?

Dinistrwyd Sodom greulon trwy nerth angylion moddion mawr,

Daw’r rhain rhyw bryd i losgi’r byd, dychrynllyd enbyd awr;

Oni ddarfu i’r asyn ruso a Balam arno yn llidio’n llawn?

Cadd farn heb gêl mor siŵr â’r sêl gan yr angel ddirgel ddawn.

5.

Rhoes Duw i ninne rybudd yn arwydd noeth fod penyd poeth, 

O’r gwagle uwchben y gogledd cyn diwedd yma doeth;

Ers gwell na thrigen mlynedd mae goleuni mawr yn wyllt ei wawr

Ar lun pob math o arfe a’u blaene, oer liwie, i lawr;

Eu ffrwst a’u trwst âi troston i’r deau’n union, moddion mawr,

Cynnwr’ cry’ uwchben pob llu, yr oedd i’w ryfeddu’n fawr;

Drychioleth Duw pan chwale fel gwŷr mewn arfe, lliwie llaes,

Lliw mwg a thân, lliw gwaed gwŷr glân ar lydan fwynlan faes.

6.

Mae heddiw liwie lawer trwy Loeger gre’, a llawer lle

Yn gwneuthur rhyfel barus du anafus dan y ne’;

Rhyw lawer math o liwie neu sectie sydd yn rhodio’n rhydd

I lygru crefydd Cristion sydd raslon ffyddlon ffydd;

Lliw grwgnach o’u gwir egni fynd i’r eglwysi, ’r rheini, yn rhwydd,

Lliw hudo cant o fame plant tra gallant yn eu gŵydd,

Lliw ymryson lle mae’r Iesu mewn temle mwyngu yn plannu i’n plith

Bregethwyr glân fel gwresog dân trwy fwynlan rwyddlan rith.

7.

Fe alle’r goleuni arwyddo y rhyfel mawr sydd hyd y llawr,

Lliw gwaed a llun cleddydde a’r gynne gole eu gwawr;

Lliw’r mosiwn sy ar y meysydd yn gyrff a gwaed ar lawr dan draed

A sŵn bwledi yn gwibio, y rheini i’w cofio caed;

Uwchben Caersalem saledd cyn eu diwedd, lyrfedd loes,

Llun cledde fu cyn i Dduw cu ddibennu o hynny eu hoes;

Dinistrodd Duw nhw yn astrus, hyn oedd gymwys iddyn’ gael,

Ei farn a’i lid i’r rhain i gyd a’u rhoes mewn gwendid gwael.

8.

Yn awr mae tyrnas Loeger mewn trymder trist yn enw Crist

Fu troson’ oll yn gorwedd mewn maenfedd geufedd gist;

Gelwch oll ar enw yr Arglwydd mawr cyn torri’r wawr,

Tywelltwch ddagre addfed o’ch llyged hyd y llawr;

Mae Crist yn cysgu eto, dwedwch wrtho, “Deffro di

I gadw ein bro rhag drycin dro fel yr wyt yn addo i ni”;

Duw, gostwng di’r tymhestloedd sy ar dir a moroedd a phob man,

Wyt Arglwydd Nêr, clyw weddi bêr gwŷr Lloeger wiwber wan.

Cerdd Newydd ymherthynas y Rhyfel presennol sydd yn America, gan gyffelybu yr ymbleidio neu’r Sectiau yn y Deyrnas yma a Rhyfel yr America i’r Goleuni gogleddol sydd iw weled yn yr Wybr erys 66 o Flynyddoedd: Yw chanu ar, Luseni Mistress. 

1.

Duw Tâd! mae’n gwlâd dan g’ledi,

Mae mawrgri maith, mae llygaid llaith,

Mae amal ddrwg a balchder ar gyfer, dyna’r gwaith;

Ein Brodyr o  wlâd Brydain,

Y rhain a gaed yn gyrph dan draed,

Myrddiwnau mawr o ddynion a gollodd wirion waed:

Trwy i gilydd ae’r trigolion yn elynion hyllion haid,

Ow America! fu a’i bŷd yn dda,

Sydd drymma blina blaid;

O achos pob drwg arfer llid a balchder llawer lle,

Twyll a brâd sydd yn ein gwlâd,

A’r triniad ymhob tre.

2.

Ow Brodyr Ynys Brydain!
Ow plant un wlâd, un fam, un dâd!

Y leni sy’n elynion echryslon geirwon gâd;

Ow’r mammau gynt a’u magodd,

Sy’n wŷlo’n fawr, a gwae nhw o’r awr,

Fod cimmin o’u rhieni a’u gwaed y leni hyd lawr;

Pob gwraig wrth fagu ei phlentyn yn rhoi iddo rwymyn claerwyn clŷd,

A llawer tro gwnae iddo fo

Gwnae suglo i grynno grŷd:

Eu rhwymynnod mewn rhyw manne iw’r felt a’r cledde a’r gynne clîr,

A’u bwyd iw’r plwm, mae hynny’n drwm,

Llai ydi swm pob Sîr.

3.

Buon anwyl gan ein mammau,

Caen fronnau a llaeth, a phob rhyw faeth,

Yn awr o flaen eu llyged mae rhai’n cael gweled gwaeth;

Yn lle gwelu clûd ma c’ledi,

Y leni ar lawr y meusydd mawr,

Ag anwyd a swn gynnau a’r cleddau’n olau’n awr:

Pob celain hawdd iw coelio a’u gwaed yn llifo i guddio’r llawr,

Rhwng meirw a chla, Duw trugarha,

Mae yno foddfa fawr

Oer fiwsig sydd ar feusydd gan blant pob plwŷfydd tramglwydd trwm,

Dinistyr du gadd llawer llu,

Lle darfu plannu plwm.

4.

Barn Duw a’i nôd, fy eneidiau,

Yn ddiau ddaeth, i roi bŷd caeth,

A’i Angel sydd i’n herlyd, oer ofid felly yr aeth,

Yng gwersyll yr Assyriaid

Pwy dorre i lawr rifedi mawr,

Ond Angel Duw ei hunan o nerth ei wiwlan wawr:

Dinistrwyd Sodom greulon trwy nerth Angylion moddion mawr,

Daw rhain rhyw brŷd i losgi’r bŷd,

Dychrynllyd enbyd awr;

Oni ddarfu i’r Assyn ruso, a Balam arno yn llidio yn llawn,

Cadd farn heb gêl, mor siwr a’r sêl,

Gan yr Angel ddirgel ddawn.

5.

Rhoes Duw i ninne rybydd,

Yn arwydd noeth, fod penyd poeth,

O’r gwagle uwch ben y gogledd cyn diwedd yma doe[  ]

Erys gwell na thrugain mlynedd

Mae g’leuni mawr yn wyllt i wawr,

Ar lun pob math o arfe a’u blaene oer liwie i lawr

I ffrwst a’u trwst ae troston i’r deheu’n union [  ]ddion mawr,

Cynnwr cru uwch ben pob llu, 

Yr oedd iw ryfeddu fawr;

Drychiolaeth Duw pan chwale fel gwŷr mew[  ] fe lliwie llaes,

Lliw mŵg a thân, lliw gwaed gwŷr glân,

Ar lydan fwynlan faes.

6.

Mae heddyw liwie lawer,

Trwy Loeger gre, a llawer lle,

Yn gwneuthur rhyfel barus du anafus dan y Ne,

Rhyw lawer math o liwiau,

Neu Sectiau sydd yn rhodio’n rhydd,

I lygru crefydd Cristion sydd raslon ffyddlon ffy[  ]

Lliw grwgnach o’i gwir egni, fynd i’r eglwsi rheini yn rhwydd,

Lliw hudo cant o fammau plant,

Tra gallant yn eu gwydd:

Lliw ymryson lle mae’r Iesu mewn teimlau mwyn gu yn plannu i’n plith,

Bregethwyr glân fel gwresog dân,

Trwy fwynlan rwyddlan rith.

7.

Fe alle’r g’leuni arwyddo

Y rhyfel mawr sydd hyd y llawr,

Lliw gwaed a llun cleddyfau a’r gynnau golau eu gwawr,

Lliw’r mosiwn sy ar y meusydd,

Yn gyrph a gwaed ar lawr dan draed,

A sŵn bwledi yn gwibio y rheini i’w cofio caed:

Uwch ben Caerselem saledd cyn ei diwedd lyrfedd loes,

Llun cledde fu cyn i Dduw cu

Ddibennu o hynny ei hoes;

Dinistrodd Duw nhw yn astrus hyn oedd gymwys iddyn gael,

Ei farn a’i lîd i rhain i gîd,

A’i rhoes mewn gwendid gwael.

8.

Yn awr mae teyrnas Loeger

Mewn trymder trist, yn enw Crist,

Fu troston oll yn gorwedd mewn maenfedd gaufedd gist,

Gelwch oll ar Enw

Yr Arglwydd mawr cyn torri’r wawr,

Tywelltwch ddagrau addfed o’ch llyged hyd y llawr:

Mae Crist yn cysgu etto, deudwch wrtho deffro di,

I gadw’n bro rhag dryccin dro,

Fel yr wyt yn addo i ni:

Duw gostwng di’r temestloedd sy ar dîr a moroedd a phob mann,

Wyt Arglwydd Nêr, clyw weddi bêr,

Gwŷr Lloeger wiwber wann.

Hugh Jones, Llangwm, a’i cant

Y testun 

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

